ПРЕДЛОГ ЗАКОН ЗА ИЗМЕНУВАЊЕ И ДОПОЛНУВАЊЕ
        НА ЗАКОНОТ ЗА УГОСТИТЕЛСКА ДЕЈНОСТ 

              Член 1

Во Законот за угостителска дејност („Службен весник на Република Македонија’’ бр.62/04, 89/08, 115/10, 53/11, 141/12, 164/13 и 187/13) во членот 23 став 1, точката 2 се менува и гласи:

„2) угостителските објекти за исхрана, без оглед на видот, кои претставуваат една градежна целина лоцирани на граничните премини, аеродроми, железнички станици и бензиски пумпи можат да работат од 0,00 до 24,00 часот“.

Член 2

По член 46  се додава нов член 46-а кој гласи:

“Член 46-а

Физичко лице не може да врши угостителска дејност во колективни стамбени згради, односно не може да издава станови, соби или апартмани на туристи во истите.“ 
Член 3
Во членот 67-а став 1 зборовите “3.000 до 6.000“ се заменуваат со бројот “200“.
Во став 1 по точката 16 се додава нова точка 17 која гласи:
“17) врши угостителска дејност во колективни стамбени згради, односно издава станови, соби или апартмани на туристи во истите (член 46-а);“ 

Член 4
Се задолжува Законодавно-правната комисија на Собранието на Република Македонија да утврди пречистен текст  на Законот за угостителска дејност.

Член 5
Овој закон влегува во сила осмиот ден од денот на објавувањето во “Службен весник на Република Македонија”.

ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА УГОСТИТЕЛСКА ДЕЈНОСТ

I. објаснување на содрЖината на одредбите на предлог законот

Со членот 1 се врши измена  во член 23 став 1 точка 2 од Законот со што се овозможува понуда на угостителски услуги на патници, туристи, транзитни туристи на бензиските станици кои во најголем дел се лоцирани на магистрални, регионални  патишта и булевари по кои има дваестичетиричасовно движење.  
Со членот 2 се додава нов член 46-а со кој на Физичките лица не им се дозволува  да вршат угостителска дејност во колективни стамбени згради, односно не може да издаваат станови, соби или апартмани на туристи во истите. На овој начин се овозможува намалување на сивата економија кај физичките лица кои вршат угостителска дејност на сместување на туристи.
Со членот 3 се интервенира во членот 67-а, при што глобата во износ од 3.000 до 6.000 евра во денарска противвредност која се изрекува на самото место за прекршок на физичкото лице, се заменува со  глоба во износ од 200 евра. На овој начин, висината на износот на глобата која се изрекува на самото место за физички лица се усогласува со членот 15 став 5 од Законот за прекршоци, во кој е утврден максималниот износ на глоба, кој се изрекува на самото место, за прекршок на физичко лице. 

Воедно, со оваа измена се додава нова прекршочна одредба во членот 67-а, според која за физичкото лице кое ќе постапи спротивно на новиот член 46-а и врши угостителска дејност во колективни стамбени згради, односно издава станови, соби или апартмани на туристи во истите е предвидена глоба во износ од 200 евра во денарска противвредност која се изрекува на самото место на сторениот прекршок. 

Со членот 4, Законодавно-правната комисија на Собранието на Република Македонија е овластена да утврди пречистен текст на Законот за угостителска дејност. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со оглед на тоа што со изменувањето  и дополнувањето на Законот се предвидува изменување на веќе постоечка одредба, решенијата содржани во одредбите се меѓусебно поврзани и се однесуваат на истата работа.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени и дополнувања на Законот ќе се овозможи: 
-подобрување на инфраструктурата во туризмот, поттикнување на транзитниот туризам, вработување и поголем прилив на средства по пат на остварување на поголем промет за правните субјекти и државата.

-намалување на сивата економија кај физичките лица кои вршат угостителска дејност на сместување. 
IV. ТЕКСТ НА ОДРЕДБИ ШТО СЕ МЕНУВААТ

4. Работно време на угостителските објекти

Член 23 

Угостителот може да организира вршење на угостителска дејност во работно време, и тоа:
1) Угостителските објекти за сместување (хотели, мотели, пансиони, туристички населби, ноќевалишта, одморалишта и кампови) можат да работат од 00,00 до 24,00 часот, а угостителските објекти за исхрана кои се во состав на објектите за сместување по 24,00 часот можат да даваат само угостителски услуги за брза храна;

2) угостителските објекти за исхрана од членот 19 став 1 точка 1 од овој закон, кои  претставуваат една градежна целина лоцирани на граничните премини, аеродроми и железнички станици можат да работат од 00,00 до 24,00 часот;

3) угостителските објекти за исхрана без оглед на видот на угостителските услуги  може да работат од 07,00 до 24,00 часот;

4) угостителските објекти за исхрана без оглед на видот на угостителските услуги во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 07,00 до 01,00 часот наредниот ден, а на 31 декември, 1 и 2 јануари до 03,00 часот наредниот ден;

5) угостителски објект – ноќен бар и кабаре може да работат од 20,00 до 04,00 часот наредниот ден, во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 20,00 до 05,00 часот наредниот ден, а на 31 декември, 1 и 2 јануари до 06,00 часот наредниот ден / 

6) угостителски објект – диско-клуб и диско –клуб на отворен простор може да работи од 19,00 до 04,00 часот наредниот ден, , во деновите петок и сабота, спроти празнични денови и празнични денови, како и во периодот од 1 јуни до 31 август и во периодот од 25 декември до 15 февруари можат да работат од 19,00 до 05,00 часот наредниот ден, а на 31 декември, 1 и 2 јануари до 06,00 часот наредниот ден. 
По исклучок од одредбите на ставот 1 точка 2,3 и 4 од овој член, угостителските објекти за брза храна (сендвичари) можат да работат до 01,00 часот ви зимскиот период, односно до 02,00 часот во летниот период, а во деновите петок и сабота, спроти празнични денови и празнични денови до 05,00 часот.

Советот на општината, односно Советот на Град Скопје, за одредени туристички, културни и друг вид манифестации, содржани во годишните програми, може да го продолжат работното време најмногу за два часа, за угостителските објекти од став 1 на овој член, но во времетраење најмногу до три дена. 

Член 67-а
Глоба во износ од 3000 до 6000 евра во денарска противвредност ќе се изрече на самото место за прекршок  на физичкото лице ако :    

1)дејноста ја врши без да е запишан во регистарот што го води градоначалникот на општината, а во градот Скопје градоначалникот на општината на подрачјето на градот Скопје  (член 4 став 2);
2) давањето на собите, апартманите, куќите и становите за одмор не го врши преку туристичка агенција и туристичко биро врз основа на договор (член 48);

3) давањето на угостителските услуги во куќи, апартмани и соби за одмор го врши спротивно на член 51 на овој закон 

4) угостителските услуги во селските домаќинства ги врши спротивно на член 53 став 1 и 2 на овој закон;  

5) изнајмува соби, апартмани, куќи за одмор спротивно на членот 46 став 1 точка 1 на овој закон;

6) дава услуги на појадок спротивно на членот 46 став 1 точка 3;

7)членот на домаќинството или лицата што им помагаат на членовите на домаќинството не ги исполнуваат здравствените услови за работа во угостителството во смисла на членот 52 став 2 на овој закон;

8) користи ознака без добиено решение ( член 53-в став 5);

9) дава услуги во сидришта  и пристаништа, како и кога пловниот објект кружи надвор од сидриштето и пристаништето на лица кои не се наоѓаат на пловниот објект заради превоз (член 54 став 4);

10) на видно место не го истакне  називот на услугите кои ги дава од членот 51 став 1 точка 2 на овој закон;

11) не води книга на евиденција на гостите (член 51 став 1 точка 5);
12) дава услуги во пловни објекти за повеќе од 20 гости истовремено (член 54 став 3); 

13)објектите во кои се даваат конфекционирани угостителски услуги не ги исполнуваат минимално-техничките услови и другите услови пропишани со закон (член 41 став1);

14) конфекционираните угостителски услуги се вршат на места кои не се одобрени од градоначалникот на општината, а во градот Скопје од градоначалникот на градот Скопје (член 41 став 2);

15) покрај јадења во конфекционирана состојба се послужуваат и други јадења (член 41 став 3) и

16) објектите за давање на угостителските услуги не ги исполнуваат минимално-техничките услови од член 47 став 1 на овој закон.

            Овластениот  инспектор на општината и овластениот инспектор на градот Скопје, за прекршоците од став 1 на овој член, е должен на сторителот на прекршокот да му врачи покана за плаќање на глоба во рок од осум дена од денот на врачување на поканата. 

            Ако сторителот доброволно не ја плати глобата  од став 1 на овој член, овластениот инспектор на општината и овластениот инспектор на градот Скопје, за прекршоците поднесува барање за поведување на прекршочна постапка пред Прекршочната комисија.
